
Ikisiri
Utandawazi ni dhana ya zamani, lakini inaonekana kuwa mpya kutokana na mabadiliko hasa katika sayansi na teknolojia. Lugha ya kupitishia mabadiliko haya imekuwa kwa upande mmoja, ni nyenzo na kwa upande wa pili ni kikwazo cha mabadiliko hayo. Lugha kama nyenzo imetumiwa na wenye lugha hiyo kuvumbua maarifa mapya, kuyaendeleza yaliyokuwapo na kuwawezesha watumiaji kubadilika kutoka hatua moja kwenda nyingine. Hata hivyo, lugha kama kikwazo imetumika kudunisha maarifa yanayoibuka, kuyadumaza na kisha kuyaua kabisa yale ya watumiaji wachanga. Hatimaye, uhusiano wa lugha na utandawazi umekuwa ni ule wa «mwenye nguvu apishwe».  Lugha inaleta nguvu za kiuchumi, na nguvu za kiuchumi zinaiinua lugha. Lugha yenye nguvu inazidunisha nyingine, na uduni huo hatimaye unazifanya lugha hizo kutoweka kabisa.
Hata hivyo, kwa Afrika nguvu ya lugha zake na hasa Kiswahili, haitokani tu na nguvu ya uchumi wake. Kuenea na kusambaa kwa Kiswahili ndani na nje ya bara la Afrika kwa mfano, ukiachilia mbali sababu za nguvu ya kiuchumi hasa biashara na dini, kunatokana na  msukumo mwingine ambao una asili yake ndani ya Uafrika wa Waafrika wenyewe. Na kwa hiyo, kukua na kuendelea kwa Kiswahili hata sasa kutatokana na nguvu hiyo ya asili, ambayo hatimaye itasaidiana na uchumi unaokua katika nchi za Afrika mashariki na kuwaweka Waafrika katika ushindani wenye uwiano katika ulimwengu wa utandawazi.
Makala hii inachambua utandawazi wa lugha za Kiafrika hasa ikiijadili nafasi ya lugha ya Kiswahili Sanifu. Inachunguza jinsi Kiswahili Sanifu kinavyojisimamia na kusambaa licha ya changamoto nyingi dhidi ya kukua kwake. Uasili wa nguvu ya Kiswahili uliojikita katika falsafa ya Ubuntu, ni sawa na vito na madini ya thamani ambayo yanapatikana kwa asili katika bara la Afrika. Utajiri huu wa kiuchumi, mafuta yake kwa sasa, kuanza kuchimbuliwa kwa gesi sehemu mbalimbali, na madini na vito vingi havina budi kulibadilisha bara la Afrika na kuwa sehemu ya kukaa kwa amani, kubadilisha maisha ya jamii na kuleta maendeleo kwa watu wote. Jinsi Waafrika watakavyokuwa tayari kukisanifu, kukikuza, kukitumia na kukilinda Kiswahili, ndivyo lugha hii itakavyogeuka na kuwakuza, kuwalinda, kuwainua na kuwabadilisha Waafrika; na kuwaweka katika nafasi wanayostahili kuwapo katika ramani ya ulimwengu. Mjadala utaiangalia dhana ya usanifishaji wa lugha katika ulimwengu wa utandawazi kwa kutoa mifano kwa lugha ya Kiswahili na nafasi yake katika Afrika inayobadilika. Tutajadili Kiswahili cha Kongo na namna kinavyoweza kuchangia katika kuiinua sura ya Afrika kupitia falsafa ya Ubuntu ambayo ndiyo iliyokiwezesha Kiswahili kuwa na nguvu ya kusambaa na kuenea kwa haraka. Tutapendekeza ni nini kifanyike ili kuhakikisha dhana ya usanifishaji wa Kiswahili inachukua maana pana na kukifanya Kiswahili kisambae katika Afrika. Hitimisho letu litaegemea kwenye hoja kuwa, ukombozi wa kifikra utarahisisha usanifishaji wa Kiswahili.
[bookmark: _GoBack]
